Башкы дугайында сөс.
2015-2016 өөредилге чылының эгээлээни-биле база
 башкы эш -өөрүмнүң чымыштыг ажыл-ижинге 
чогаадыкчы чедиишкиннерни күзедим.
Кызылдың муниципалдыг № 3 ортумак өөредилге  школазында математик башкыларның метод бөлүүнүң амыдыралы аажок солун. Найыралдыг, чаңгыс өг-бүлениң уруглары дег, бот-боттарынга дузааргак, билии бедик башкылар. Элээн хөй чылдарда чаш өскенни математика эртеминге чедиишкинниг өөредип база класс башкылары бооп кижизидилге ажылын чорудуп ажылдап турар. Ооржак Роза Шончалаевна – метод бөлүктүң езулуг удуртукчу башкызы, Куулар Альбина Онза-Байыровна - кижизиг топтуг аажы-чаңныг, Ооржак Татьяна Дамчай-ооловна – ээлдек эвилең, оожум сөстүг, Паву Галина Кыргысовна – туруштуг, онзагай башкы, Папын Чечекмаа Дарыевна – математика база өске-даа башкыларның «авазы», Опай-оол Октябрина Абрековна - ажылынга бердинген башкыларның бирээзи. Чайгы үеде, өөреникчилерин дыштанылгаже үдээш, башкылар торээн Тывазынның чараш бүлүңнарын көрүп, турисчи кокпалар кезип чоруптарлар. Башкы кижиниң иштики сеткил сагыжы арыг болуп, бойдусту чарашсынып, Тывазынның ыдыктыг черлерин кезип алырга артык болбас, класс шактарынга база уругларны бойдуска ынак кылдыр кижизидеринге аажок ажыктыг. Эрзинниң хүүлгаазын даглары- «Кежегелиг», ону долгандыр янзы-бүрү амытаннар дүрзүлүг «дириг» даштар, Мөрен суур чоогунда дагда куй, чонда ады «Мөрен кую», Тожунуң каас чараш бойдузу, Барун-Хемчик кожууннуң «Үттуг-Хая», «Бижиктиг-Хая», тоолда кирген «Сүт-Хөл», Тываның бир бедии - «Кызыл-Тайга» шыпшык бажы дээш база бо чылын, 2015 чылда Бай-Тайга кожуунда «Кара-Хөлдуң» 15 метр бедиктен шурап баткан саарыы, чоок черде Сесерлигде «Даг эжиктер», кымыскаяктар «хоорайы» дээш башкыларның турисчи эктинде оон-даа хөй кокпалар бар. 2016 өөредилге чылы төннерге Мөнгун-Тайга кожуунда «Хиндиктиг-Хөл» чедер деп дагдынып база өске-даа эш-өөрүвүстү биске качырынче кыйгырып тур бис.

